
70/10-uy. Elektron manzil: 

scienceproblems.uz@gmail.com 

Bogʻlanish uchun telefon: 

mailto:scienceproblems.uz@gmail.com

Kirish. “Bizning yurtimizdan etishib chiqqan, Gʻarbda “Avisenna” degan nom bilan 

shuhrat qozongan buyuk alloma Ibn Sino bobomiz oʻrta asrlardayoq “Kimki uzoq va sogʻlom 

hayot kechirishni istasa, avvalo, ovqatning sifati va miqdoriga eʼtibor qaratsin”, deb 

taʼkidlaganlar”[1] Oʻzbekiston Respublikasi Prezidenti SH.M.Mirziyoev. 

Soʻnggi yillarda kontrafakt tovarlar turlari birmuncha koʻpaydi. “Iqtisodiy hamkorlik va 

taraqqiyot tashkilotining maʼlumotiga qaraganda, kontrafakt tovarlarning xalqaro savdodagi 

qiymati 200 mlrd. AQSh dollaridan ortib ketgan”[6]. Kontrafakt tovarlar odatda sifatsiz boʻlib, 

isteʼmolchilarning sogʻligʻi va xavfsizligiga xavf tugʻdirishi mumkin. 

mailto:fahriddinj03@gmail.com

Kontrafakt mahsulotlar, birinchi navbatda, odamlar hayoti va sogʻligʻiga tahdid soladi, 

biznes va byudjet daromadlarini yoʻqotadi, aholining davlat va tovar ishlab chiqaruvchilarga 

boʻlgan ishonchini susaytiradi. Dunyo miqyosida qalbaki mahsulotlar ishlab chiqarish 

natijasida yetkazilgan zarar koʻlami katta baholanmoqda, shuningdek, qalbaki mahsulotlardan 

foydalanishdan aziyat chekayotgan odamlar soni ortib bormoqda. 

Kontrafakt tovarlar kontrabandasi oqibatlari barchaga xususan, davlat, korxona va 

jamiyat faoliyatiga bojxona va soliq tushumlari, tijorat daromadlari va ish oʻrinlaridan mahrum 

qilish orqali salbiy taʼsir koʻrsatadi.  

Qalbaki mahsulotlar yashirin savdosining rivojlanishi natijasida jahon iqtisodiyotida 

katta boʻshliq yaratadi, bu esa hukumatga davlat gʻaznasiga toʻplanishi zarur boʻlgan 

daromadlardan mahrum qiladi va soliq toʻlovchilarni yuqori yukni koʻtarishga majbur qiladi.  

Kontrafakt faoliyat, shuningdek, davlat organlarining qalbaki mahsulotlarni aniqlash, 

ushbu faoliyatga oid murakkab sxemalar va tarmoqlarga qarshi kurashish maqsadida davlat 

mablagʻlarini sarflanishiga olib keladi. 

Kontrafakt mahsulotlar nafaqat tadbirkorlarning iqtisodiy faoliyatiga, balki jamiyat 

manfaatlariga ham xavf tugʻdiruvchi jiddiy muammoga aylanib bormoqda. 

Metodologiya. Ushbu maqolani tayyorlashda IMRAD usulidan foydalanildi. Bunda, 

tegishli sohadagi xorijiy va mahalliy olimlarning fikri oʻrganildi, muhokama qilindi va 

taqqoslandi. Shuningdek, tahlilda muallifning subyektiv fikrlari ham katta oʻrin egallaydi. 

Asosiy qism (natija va muhokama). “Tashqi savdoni, tashqi iqtisodiy hamkorlikni 

rivojlantirish, shuningdek, bojxona siyosatining asosiy yoʻnalishlarini amalga oshirish 

davlatlararo munosabatlar uchun ustuvor ahamiyat kasb etib, koʻp jihatdan har bir davlatning 

shakllanish darajasini belgilaydi”[2]. 

Tovarlarni qalbakilashtirishning bir necha turlari mavjud, shundan kiyim-kechak, 

poyabzal, elektronika va boshqalar kabi taniqli brendlarga oid mahsulotlarni soxtalashtirish, 

shuningdek intellektual mulk sohasida kitoblar, musiqa, filmlar va boshqa mualliflik asarlari 

soxtalashtirishlar ham keng tarqalgan. Ushbu holatlar mualliflar va huquq egalariga zarar 

etkazadi, shuningdek, ularning intellektual mulk huquqlarini buzadi. 

Kontrafakt mahsulotni “yaratish”ning eng keng tarqalgan usuli, unga boshqa shaxsga 

tegishli boʻlgan tovar belgisi yoki u bilan adashtirib yuborish darajasida oʻxshash belgi 

qoʻyishdir. Bu holda qoidabuzar tovar belgisining huquq egasi bilan litsenziya shartnomasini 

tuzmaydi va shunchaki huquqiy himoyaga ega boʻlgan belgidan foydalanishning qonuniy 

huquqini oʻgʻirlaydi. 

Bizning fikrimizcha, kontrafakt mahsulot deganda tovar belgilarini soxtalashtirish va 

roʻyxatdan oʻtkazilgan tovar belgilari egalarining ushbu tovar belgilaridan foydalanishga 

boʻlgan mutlaq huquqlarini buzgan holda ishlab chiqarilgan mahsulotni tushunish lozim.  

Bugungi kunda “kontrafakt tovarlarning bir koʻrinishi boʻlgan intellektual mulk 

sohasidagi tovarlarning qalbakilashish shakllari quyidagilarda namoyon boʻladi yaʼni tovar 

belgisidan yoki firma nomidan foydalanishda bunda biror-bir detalni oʻzgartirish orqali:  

1) harflar registridagi farq (masalan, Microsoft — MicroSoft); 

2) brend nomidagi bir-ikki harf farqi (Microsoft -Macrosoft);  

3) nomda faoliyat turini koʻrsatish (Microsoft -dasturiy taʼminot)”[3]. 

Intellektual mulk obʼektlariga boʻlgan huquqlarni himoya qilish usullaridan biri 

tovarning oʻziga xos belgilarini oʻrganib, kontrafakt tovarlarni aniqlash xisoblanadi. Xususan, 

bunday belgilarga soʻzlar, jumladan, atoqli otlar, dizayn harflar, raqamlar, tovushlar, uch 

oʻlchamli konfigurasiyalar, jumladan, shakllar ranglar va boshqalar kiradi. 

Kontrafakt mahsulotlar kelib chiqishining ikkita manbai mavjud: import tovar sifatida 

bojxona chegarasidan olib kirish va mahalliy ishlab chiqarish natijasida vujudga keladi.  

Kontrafakt tovarlarning tarqalishi global muammo boʻlib, uning bir qator sabablari bor: 

“Birinchidan, buning asosiy sabablaridan biri qalbaki mahsulotlarni noqonuniy ishlab 

chiqarish va sotish orqali olinadigan yuqori foyda hisoblanadi. Kontrafakt tovarlar koʻpincha 

past narxlarda sotiladi, bu esa xaridorlarni oʻziga jalb qiladi, lekin shu bilan birga asl brendlarga 

va umuman iqtisodiyotga jiddiy zarar etkazadi. 

Ikkinchidan, samarali nazorat va jazo choralarining yoʻqligi ham kontrafaktning 

tarqalishiga sabab boʻlmoqda. Koʻpgina mamlakatlarda nazorat tizimi zaif va qoidabuzarlar 

uchun yengil jazolar mavjud boʻlib, bu ularga noqonuniy biznes bilan toʻsiqsiz shugʻullanish 

imkonini beradi. 

Uchinchidan, arzon tovarlarga boʻlgan talab ham kontrafaktning tarqalishiga muhim 

sabab boʻladi. Xaridorlar pulni tejashga intilib, sogʻliq va xavfsizlik uchun potensial xavflarga 

qaramay, soxta narsalarni sotib olishga tayyor. Ushbu omillarning barchasi birgalikda 

kontrafaktning tarqalishi uchun qulay muhit yaratadi va uning oldini olish boʻyicha shoshilinch 

choralar koʻrishni talab qiladi”[4]. 

Xorijiy mamlakatlar qonunchiligi va amaliyotini qiyosiy oʻrganish natijasida bojxona 

organlari tomonidan kontrafakt noqonuniy mahsulotlar tarqalishiga qarshi kurashish 

samaradorligini oshirish, intellektual mulk huquqlarini himoya qilish va tovarlarning 

zamonaviylashgan bozorini shakllantirish boʻyicha tavsiyalar ishlab chiqilmoqda. 

Kontrafakt tovarlar kontrabandasini aniqlash — bu taniqli brendlar yoki asl 

mahsulotlarga taqlid qilish orqali noqonuniy ishlab chiqarilishi yoki sotilishi mumkin boʻlgan 

qalbaki yoki soxtalashtirilgan tovarlarni aniqlash jarayonidir. Kontrafaktni aniqlash 

tovarlarning fizik xususiyatlarini tahlil qilish va taqqoslash, shuningdek, ularning markirovkasi, 

qadoqlanishi va sertifikatlanishini tekshirishni oʻz ichiga oladi. 

Bojxona chegarasi orqali olib kirilgan yoki mahalliy ishlab chiqaruvchi tomonidan ishlab 

chiqarilib bozorga kiritilgan soxta tovarlarni isteʼmolchilar tomonidan asl tovarini farqlab olish 

mumkin boʻlgan bir qator usullarni misol keltirishimiz mumkin:  

- Mahsulotni sotayotgan ishlab chiqaruvchining dileri boʻlganligi uning haqiqiy 

ekanligiga ishonchni orttiradi.  

- Mahsulotning tashqi koʻrinishi, yozuvlari va oʻramida nuqsonlarning mavjudligi oʻz-

oʻzidan xaridorda shubha uygʻotishi mumkin.    

- Koʻp tovarlar markirovka qilinadi, shuning uchun ushbu markirovkani oʻqishni bilgan 

mutaxassis uning haqiqiy ekanligini aniqlay oladi.  

- Respublikamizda ayrim isteʼmol tovarlarining oʻzbek tilida markirovka qilinishi 

majburiy etib belgilangan, tasdiqlangan roʻyxatda oziq-ovqat mahsulotlari, tamaki mahsulotlari 

va alkogolli ichimliklar, maishiy texnika, parfyumeriya mahsulotlari, oʻsimliklar uchun 

preparatlar, sanitariya-gigiena uchun moʻljallangan tovarlarni uchratish mumkin. Unda mavjud 

maʼlumotlarni tahlil qilish orqali maqsadga erishish mumkin.  

- Tovar bahosining arzon-qimmatligi ham, biz mazkur tovarning haqiqiy qiymatini 

bilgan taqdirimizda, qalbaki tovarni aniqlashda muhim rol oʻynaydi.  

Bundan tashqari, isteʼmolga taqdim etilgan tovarning muvofiqlik sertifikati, kafolat 

taloni kabilardan ham foydalanib aniqlasa boʻladi. 

Yuqoridagilarga asosan kontrafakt tovarlarni aniqlashning bir necha usullar orqali 

masalan tovarlarni vizual tekshirish usuli – asl tovarlar bilan kontrafakt mahsulotni oʻzaro 

solishtirib uning vizual farqlarini topish;  

- tovarlarni kimyoviy analiz qilish usuli – tadqiqot uchun olingan kontrafakt tovarni 

tarkibini oʻrganish orqali zararli moddalar va materiallar tahlillarini olib borish, ularda sifatsiz 

yoki xavfli moddalar mavjudligini aniqlash; 

- tovarlarning texnik koʻrsatkichlari va funksiyani tekshirish usuli – namuna sifatida 

olingan kontrafakt tovari ustida amallar bajarib uning ishlash boʻyicha funksiyalari va texnik 

parametrlarini oʻrganish orqali aniqlash mumkin boʻladi. 

“Kontrafakt tovarlar savdosi va ularni bojxona chegaralari orqali tashish xalqaro jinoiy 

guruhlar biznesining tarkibiy qismi va davlat hokimiyati organlarida korrupsiyani 

kuchaytiruvchi omil hisoblanadi. Shu bilan birga, bunday mahsulotlarni import qilish moliyaviy 

va iqtisodiy xavflar bilan bir qatorda bir qator boshqa muhim xavflarni ham keltirib chiqaradi 

yaʼni inson hayoti va sogʻligʻi uchun xavf, salbiy ekologik oqibatlar va boshqalar”[5].  

Jahon iqtisodiyoti va xalqaro savdo sharoitida kontrafaktga qarshi kurash tobora muhim 

ahamiyat kasb etmoqda, chunki soxtalashtirish tovar ishlab chiqaruvchilar faoliyatiga jiddiy 

zarar etkazadi, intellektual mulk huquqlarini buzadi va brendlar obroʻsiga putur etkazadi. 

Kontrafaktga qarshi samarali kurashish uchun maxsus usullar va texnologiyalarni 

rivojlantirish, xodimlarni oʻqitish, asl mahsulotlar va brendlarning huquqiy himoyasini 

kuchaytirish zarur. 

Tadqiqot mavzusini oʻrganish natijasida bojxona chegarasi orqali kontrafakt tovarlar 

kontrabandasini fosh qilish va qarshi kurashish yuzasidan quyidagi muammolar aniqlandi: 

- Kontrafakt tovarlarning koʻlamini (soxta tovarlarning aniq miqdori, qaerda va kimlar 

tomonidan ishlab chiqarilganligi va boshqa holatlar)  obyektiv baholash imkoniyati yoʻqligi; 

- Ushbu sohada har qanday darajada ittifoq, milliy, tarmoq, mintaqaviy miqyosda 

markazlashgan aniqlash usullarining yoʻqligi yaʼni maʼlumot almashish uchun 

markazlashtirilgan tizimning mavjud emasligi;  

- Kontrafakt mahsulotlarning markirovkalangan koʻrinishda namoyon boʻlish 

imkoniyatini aniqlash qoidalari ishlab chiqilmaganligi; 

- Kontrafakt mahsulotlar aylanmasining oldini olish va unga qarshi kurashishni 

taʼminlaydigan tizimli sohalashgan malakali kadrlarning etishmasligi; 

- Kontrafakt mahsulotlar aylanmasining oldini olish va unga qarshi kurashish jarayonida 

aholining asl tovardan kontrafakt tovarni ajrata olmaslik bilan bogʻliq boʻlgan muammolar; 

- Tovar belgilarini qonuniy qoʻllash masalalari boʻyicha ishlab chiqaruvchilarning ham, 

isteʼmolchilarning ham huquqlarini himoya qiluvchi jamlangan axborot bazasining yaxshi 

rivojlanmaganligi; 

- Aybdor shaxslarni javobgarlikka tortish maqsadida tergovni boshlash uchun zarur 

boʻlgan yetarlicha murakkab shart-sharoitlar mavjudligi, tovarni sotuvchi yoki bojxona 

chegarasidan olib oʻtuvchi shaxslar mavjud lekin bevosita ishlab chiqaruvchilarni topish, aynan 

uyushgan guruh yoki jinoiy uyushma aʼzolarining javobgarligini aniqlash; 

- Ashyoviy dalillarni saqlash muammosi, xususan tez buzuluvchan oziq ovqat tovarlari 

yoki xavfli tovarlarni vaqtincha saqlash. Muhim jihati shundaki, huquq egalaridan sud 

muhokamasi yakuniga qadar ashyoviy dalillarni toʻliq hajmda saqlash talab etiladi. 

Taʼkidlash joizki, ayrim xorijiy davlatlar tovar savdosi tarmoqlarida kontrafakt 

mahsulotlar umumiy mahsulot aylanmasida eng katta ulushni egallaydi. Bunday tarmoqlarga 

quyidagilarni kiritish mumkin: yengil sanoat (noqonuniy mahsulotlarning 50-60% uzoq xorij 

mamlakatlaridan olib kiriladi); avtomobil bozori (noqonuniy ishlab chiqarish va aylanmaning 

20-30%); yoqilgʻi bozori (sifatli yoqilgʻini ruxsatsiz yigʻish va past sifatli yoqilgʻiga qayta ishlash 

mamlakat boʻyicha noqonuniy yoqilgʻi hajmining 10 million tonnani tashkil etishiga olib keldi, 

bu umumiy aylanmaning 30%); tamaki va alkogolli mahsulotlar bozori (bojxona chegarasi 

orqali noqonuniy olib oʻtilgan alkogolli mahsulotlar va tamaki mahsulotlarining tashkil etdi) va 

boshqalar. 

Shu oʻrinda kontrafakt mahsulotlarni aniqlash va ularning muomalasiga qarshi 

kurashish sohasida bir qator xorijiy mamlakatlar tajribasini koʻrib chiqish lozim boʻladi, 

xususan, Evropa Ittifoqi davlatlari iqtisodiyoti miqiyosida kontrafakt tovarlar aylanmasiga 

qarshi kurashish hamda uni fosh qilish maqsadida intellektual mulk huquqlarini (IPRS) himoya 

qilish uchun “Soxtalashtirish va qaroqchilikka qarshi kurashish tizimi (COPIS)” dasturi joriy 

qilingan. 

COPIS (Anti-Counterfeit and Anti-Piration System) – bu barcha bojxona chegaralarida 

bojxona nazorati uchun davlatlararo oʻzaro axborot almashish tizimi hisoblanadi hamda 

Evropa Ittifoqining tashqi chegarasida intellektual mulk huquqini amalga oshirish bilan bogʻliq 

faoliyatni amalga oshiradi. 

COPIS tizimining maqsadi quyidagilardan iborat: muayyan tovarlarning intellektual 

mulk huquqini himoya qiluvchi barcha aʼzo davlatlarning “Harakatlar toʻgʻrisidagi arizalari”ni 

(APA) yagona markazlashgan bazasida saqlash va boshqarish; ushbu APA bilan bogʻliq 

kontrafakt tovarlar aniqlanganda CO tomonidan amalga oshiriladigan barcha 

huquqbuzarliklarni oʻz ichiga olgan harakatlar hamda chegara hududida huquqbuzarliklarni 

aniqlash va ularga chora koʻrish jarayonini soddalashtirishlar kiradi. 

Huquq egalar maʼlumotlarni milliy bojxona idoralari orqali kiritadi, COPIS esa bu 

maʼlumotlarni markaziy bazada birlashtiradi. 

Kontrafakt tovarlar kontrabandasiga qarshi kurashishning eng samarali usuli aholining 

arzon va sifatsiz kontrafakt tovarlarning zararini anglab etishi hamda soxta mahsulotdan aslini 

ajrata olish madaniyatini shakllantirishdan iboratdir, bu sohada bir qator samarali ishlar olib 

borilgan.  

Xususan, Germaniyaning Zolingen shahrida taniqli nemis sanoat dizayneri, professor 

Rido Busse tomonidan “Plagiarius” (“koʻchirmachi”, “oʻgʻri”) nomli ilk bora qalbakilashtirilgan 

tovarlar muzeyi tashkil etildi.  

Bizning fikrimizcha ushbu muzeyning tashkil qilishdan maqsad insonlarning qalbaki 

tovarlarga, kontrafaktga qarshi kurash va asl tovardan qalbakisidan ajrata olish xususiyatini 

shakllantirishdan iborat boʻlgan. 

“Muzeyni tashkil etishdan asosiy maqsadlardan biri intellektual mulk huquqi boʻyicha 

ijodkor va innovatorlarga yordam va maslahatlar berish boʻlgan boʻlsa, oʻtgan davr davomida 

shunday harakatlar natijasida Germaniyada jamoat oʻrtasida bu muammoga nisbatan 

munosabat shakllantirildi hamda dizayner va tadbirkor shaxslarga intellektual mulk 

huquqining mohiyati ochib berildi”[7]. 

Xulosa va taklif. Kontrafakt mahsulotlar kontrabandasiga qarshi kurashning  

asosiy muammolari biri aynan jinoyat qonunchilikda “kontrafakt mahsulot” va “kontrafakt 

tovarlar kontrabandasi” tushunchalari qonunchilik darajasida mustahkamlanmagan. 

Shuningdek, kontrafakt mahsulotlar realizatsiya bilan bogʻliq boʻlgan qilmishlar yuzasidan 

toʻgʻridan toʻgʻri javobgarlik belgilanmagan. 

Yuqoridagilarga asosan kontrafakt mahsulotlarni aniqlash va ularning muomalasiga 

qarshi kurashish yuzasidan vujudga kelayotgan ayrim muammolarni yechimi yuzasidan 

quyidagi tavsiya va takliflarimizni bildiramiz: 

- Oʻzbekiston Respublikasi Jinoyat kodeksining VIII-boʻlimiga ushbu “kontrafakt 

mahsulot” va “kontrafakt tovarlar kontrabandasi” tushunchalarini kiritish; 

- Oʻzbekiston Respublikasi Maʼmuriy javobgarlik toʻgʻrisidagi kodeksi va Jinoyat 

kodeksiga kontrafakt mahsulotlar bilan bogʻliq qilmishlari yuzasidan javobgarlikni belgilash 

uchun alohida norma kiritish; 

- Tovar belgisi (brend) egalari va huquq egalari huquqni muhofaza qilish organlari bilan 

faol hamkorligini yoʻlga qoʻyib, elektron axborot almashish tizimini joriy qilish orqali ularga 

shubhali holatlar haqida maʼlumot berib, ishlarni tergov qilish jarayoniga yordam berishiga 

erishish mumkin;  

- Aholining kontrafakt tovarlarning zarari va qalbaki tovarlarni sotib olishning huquqiy 

oqibatlari toʻgʻrisida xabardorligini oshirishga qaratilgan axborot-huquqiy targʻibotlarni 

oʻtkazish zarur. Bu ommaviy axborot vositalari, ijtimoiy tarmoqlar va maʼrifiy tadbirlar orqali 

amalga oshirilishi mumkin; 

- Mahsulotlarni bozor orqali tarqatishda, ularni sotib olishda haqiqiyligini belgilovchi QR 

kodlar, gologrammalarni va raqamli sertifikatlar joriy qilish bu orqali markirovkalash va 

kuzatish tizimlari tovarlarning ishonchli va aniq identifikasiyasini taʼminlaydi hamda 

foydalanuvchilar mahsulotning haqiqiyligini tekshirish uchun mobil ilovalar yaratish. 

Bojxona chegarasi orqali harakatlanadigan kontrafakt mahsulotlarga qarshi kurash 

muammosi zudlik bilan innovatsion yechimlarni, ayniqsa, bojxona chegaralarida bojxona 

nazoratini takomillashtirishni talab qiladi. “Xususan, AQSh yoki Evropa Ittifoqining tajribasidan 

kelib chiqib, bojxona reyestrini onlayn ishlaydigan maʼlumotlar bazasiga ham aylantirish ham 

nazoratni kuchaytiradi, ham ushbu yoʻnalishda olib borilayotgan ishlar sifatini oshiradi”[8]. 

Bundan tashqari, ushbu muammoni hal qilish uchun bojxona va chegara nazoratining 

texnologik shaklini kuchaytirish hamda mahsulotning ishlab chiqaruvchidan isteʼmolchigacha 

boʻlgan yoʻlini kuzatish tizimlarini yaratishdir. Ushbu muammolarning yechimining bir turi 

sifatida tovarlarni markirovkalash vositalari va usullarini takomillashtirish lozim boʻladi.  

